
Шоирахон мустақил ҳаётга қадам қўйганида унга ёрдам берадиган, 

бошини силайдиган, “Тошкентга кетаётган бўлсанг, мана бу иккита иссиқ 

нон билан бир парча гўштни сумкага солиб ол” ва “Ой бориб, омон кел”, –

дейдиган киши бўлмаган. У теварак-атрофида дўстсимон дугоналари 

бўлганига қарамай, ёлғиз Наъматак гул эди. Атрофида ёзнинг жазирама 

кунларида бу Наъматакнинг ҳовузчасига сув қуядиган, аёзли киш кунларида 

эса уни омборхонада ётган латталар билан ўрайдиган киши йўқ эди. У 

ўзининг тақдирини ўзи яратган қаҳрамон аёл эди. У Ойбекнинг 

Наъматагидек ҳаётнинг метин тошларини тешиб чиқиб, ўз гуллари билан 

ўзи яшаган мўъжазгина оламни чароғон қилиб яшади. 

Шоирахон шундай ҳаёт мактабини, илм-фан мактабини, ахлоқ ва одоб 

мактабини ўтади. У ҳақиқий Инсон, ҳақиқий Олима, ҳақиқий Педагог, 

ҳақиқий Дўст, ҳақиқий  севимли Рафиқа бўлиб яшади. Афсуски, Аллоҳ  унга 

фарзанд кўриш бахти билан сийламаган экан.  

Аммо у меҳр қўйиб, фарзандим деб бағрига босган ўғли, қадрига етувчи 

турмуш ўртоғи, дўстлари, яқинлари қалбида ўчмас хотира қолдирди. У юзлаб 

ёшларнинг ўзбек адабиёти ўқитувчиси, ёзувчиси, журналисти, жамоат арбоби 

бўлиб етишишларига катта ҳисса қўшди. Улар, Шоирахоннинг шогирдлари,  

унинг маълум маънода бошларини силаб-сийпаб ўстирган, илм-фан мевалари 

билан катта қилган фарзандларидир. 

Демак, Шоирахонинг порлоқ образи бизнинг – дўстлари ва 

шогирдларининг хотирасида абадий яшайди. 

 
 

 

АДАБИЁТШУНОС ШОИРА ДОНИЯРОВА 

ШАХСИ ВА ИЛМИЙ ОЛАМИ ҲАҚИДА 

                                         

Ахмедова Шоира Неъматовна,  

БухДУ  професссори, ф. ф. доктори 

 

            Олимлардан ташқари ҳамма ўликдир, илмига амал қилувчилардан 

бошқа барча олимлар сархушдирлар, ихлослилардан бошқа барча амал 

қилувчилар алдангандирлар. 

(Саҳл ибн Тустарий) 

 

  Илм йўли машаққат йўли, шу билан бирга Инсонни нурли йўлга 

чиқарадиган маънавий олам, олим учун бутун бир дунё ҳисобланади. Ана 

шундай машаққатли ва нурли йўлга чиқиб, ҳар бир бекатда салмоқли 

тадқиқотлар яратиб келаётган ажойиб олима, қалби пок, сийрати ва суръати 

гўзал Шоира Дониярова, афсуски, бугун орамизда йўқ. Аммо унинг илм 

йўлида қолдириб кетган бебаҳо хазиналари борки, олима номини авлодларга 

етказиш вазифасини бажариб келади. 

            Шоиранинг ёзувчи Ш.Холмирзаевга бағишланган “Шукур 

Холмирзаевнинг бадиий услубий ўзига хослиги” деб номланган номзодлик 

диссертацияси авторефератига устоз, профессор О.Сафаров билан бирга 

тақриз ёзган эдик, ўшанда ҳали Шоирани танимас эдим. У бир муддат 

Алишер Навоий номидаги Тил ва адабиёт институтида илмий ходим бўлиб 

ишлади. Ўшанда институтга борганда у билан танишганман. Докторлик 

диссертациясини ҳимоя қилиб юрган пайтларида  кимдир унга қаршилик 

қилгани ҳақида гапирар экан, заррача қизишмасдан, сокин фикр 

билдиришига ҳайрон қолган эдим. Салмоқли докторлик иши билан 

танишганим учун унинг авторефератига  ҳам тақриз ёзган эдим. 

         Шоира адабиётшуносликка наср тадқиқотчиси сифатида кириб келди. 

Айниқса, унинг “Истиқлол даври ўзбек романларида миллий руҳ ва қаҳрамон 

муаммоси” мавзусидаги докторлик иши бу соҳадаги йирик тадқиқотлардан 

бири ҳисобланади. Чунки истиқлол даври ўзбек адабиёти ўз нигоҳини инсон 

кўнглига қаратганлиги билан янги руҳдаги адабиётга айланиб бораётганлиги 

роман жанрида яққол кўриниб қолган эди. Ўзбек романларида миллий 

руҳнинг кучайиши, тарихий ва замонавий қаҳрамонлар яратишдаги 

янгиланишлар, унинг тараққиёт тамойилларидаги ижобий ўзгаришларни 

тадқиқ этиш адабиётшунослик олдида турган муҳим вазифалардан бири 

бўлиб қолган. Шоиранинг диссертацияси айни шу муаммони яхлит ҳолда 

ўрганишга қаратилганлиги билан аҳамиятли эди. 

            Шоира бу муаммони анча йиллардан бери ўрганиб келаётгани унинг 

илмий-назарий хулосаларидан ҳам кўриниб турар эди. У, аввало, тарихий 

романларни ўрганиб, асосий диққатини тарихий шахс образини яратишда 

ҳаёт ҳақиқати ва бадиий талқин масалаларига эътибор қаратди, 

П.Қодировнинг “Она лочин видоси”, М.Алининг “Улуғ салтанат” 

тетралогиясини тадқиқ этиб, айниқса, Амир Темур образида миллий руҳнинг 

акс этиши, унинг миллий қаҳрамон даражасига кўтарила олганлигини, 

адибнинг маҳоратини тўғри белгилай олган эди. Шу билан бирга Омон 

Мухторнинг ўша пайтда кам ўрганилган “Тепаликдаги хароба”, “Ишқ аҳли” 

романларини ҳам чиройли таҳлил қилиб берган эди. 

         Олима давр зиддиятлари ва қаҳрамон характерининг шаклланиши 

муаммосини Ў.Ҳошимов ва Тоғай Мурод романларини тадқиқ этиш 

жараёнида очиб бера олди. “Динозавр”, “Бу дунёда ўлиб бўлмайди” 

романлари таҳлили орқали қаҳрамон характери ижтимоий муаммолар 

гирдобида шаклланиб боришига эътибор қаратди. Шуниси аҳамиятлики, 

Шоира ҳар бир адиб услубига хос қирраларни ёритишда жаҳон романчилиги 

мезонларидан туриб, уларни баҳолашга интилди. Бу эса олиманинг билими 

кенг ва чуқур, жаҳон адабиётидаги ички жараёнларни яхши 

ўзлаштирганлигини намоён этади. Шунинг учун ўзбек адабиёти, бугунги 

адабий жараён ва романчиликдаги янгича изланишлар самарасига теран 

нигоҳ билан қарай олиш иқтидорини ёрқин намоён эта олган эди. 

            Ўзбек романнавислари ижодида халқ оғзаки ижоди анъаналарининг 

ўрни, мифопоэтик талқин муаммолари ҳақида фикр юритганда ҳам жаҳон 

адабиёти романчилиги ютуқларидан келиб чиқиб, романларга баҳо беради, 

У.Фолькнер, Ч.Айтматов асарларига мурожаат қилиш орқали ўзининг илмий 

қарашларини равон бир услубда баён этган эди. Ўзбек романчилигида 

миллий руҳ ва маънавий-ахлоқий муаммоларни тадқиқ этар экан, миллий 

характернинг намоён бўлишида миллий руҳ  муҳим роль ўйнаганини “Бозор” 

романи таҳлилида очиб берган эди. У.Ҳамдамнинг “Мувозанат” романига эса 

анъанавий ва модерн романчилик ютуқлари сифатида қараб, адибнинг ўзига 

хос услубини ишонарли тарзда ёритган эди. 

        Олима кейинги тадқиқот, мақолалаларида ҳам  романчилик ҳақидаги 

янги илмий қарашларини илгари суриб келди. “Истиқлол даври ўзбек 

романларида миллий руҳ ва қаҳрамон”, Ижодкор ва услуб”, “Омон Мухтор 

ижодида янгича талқинлар” монография ҳамда рисолалари фикримизнинг 

ёрқин далилидир. 

        Унинг мақола ва суҳбатларини ўқир экансиз, адабиётимизнинг жонли 

жараёнидан бохабарлиги, ҳар бир адабий ҳодисага бефарқ эмаслигини 

кўрамиз. Масалан, филологларнинг энг нуфузли журнали “Ўзбек тили ва 

адабиёти”да ёзувчи ва шоир Улуғбек Ҳамдам билан “Ёзувчи, замон ва 

қаҳрамон ҳақида” деб номланган илмий-адабий мулоқоти суҳбатдош 

сифатида адибнинг ижод лабораториясига киришга интилади. Адибнинг 

назмда ҳам, насрда ҳам бирдек ижод қилиши, ижодкор услуби ва бадиий 

маҳорати, кейинги романларининг яратилишида ҳаётий прототиплар 

масаласи, Навоий, Бобур, Машраб, Қодирий  каби улуғларнинг асарлари каби 

ўқиладиган асарлар, модерн адабиёти ва бу йўналишга нисбатан адабий 

танқидчиларнинг ва ёзувчининг муносабати каби долзарб мавзуларда 

саволлар бериб, У.Ҳамдамнинг фикрларини китобхон билан ўртоқлашади. 

Адиб роман ва ҳикояларининг ёзилиш жараёни билан китобхонни чуқурроқ 

таништириш мақсадида ўтказилган суҳбат Шоира Дониярованинг 

яратилаётган ҳар асар ҳақида ўз қарашлари борлигини кўрсатади. 

      Шоира кафедра профессори сифатида адабиётшунослик фанларидан олий 

таълимда талабаларга сабоқ берар экан, улар учун ўқув қўлланма, услубий 

қўлланма ва мажмуалар ёзишда ҳам фаоллик кўрсатди. 

         2019 йилда шогирдим Ш.Давронованинг “Истиқлол даври ўзбек 

романларида Шарқ ва Ғарб анъаналарининг бадиий синтези” деб номланган 

докторлик диссерациясига ҳеч иккиланмай Шоирани расмий ҳакам сифатида 

танладик. Шоира Шоҳсанамнинг ишига жуда яхши тақриз берди ва 

Самарқандга келиб, ҳимояда қатнашди.  

         Охирги марта Жиззахга машрабшунос олим М.Ҳошимхоновнинг 

докторлик диссертациясига расмий ҳакам сифатида илмий кенгашга 

қатнашиш учун борганимда Зулфия опадан Шоирани сўрадим, бир оз мазаси 

йўқлиги, даволанаётганини айтишди. Телефон қилдим, касалхонада 

эканлигини айтди, ўша куни тезда қайтишим лозимлиги учун касалхонага 

бориб, уни кўра олмадим ва кейин афсусландим. Кейинги ойда Жиззахда 

халқаро илмий-амалий конференцияда Zoom дастури орқали иштирок этишга 

тўғри келди, анжуманни Шоира олиб борди, онлайн тарзда бўлса ҳам 

гаплашиб, ҳол-аҳвол сўрашдик. Охирги марта кўрганим шу бўлди. Унинг 

вафотини эшитиб, жуда қайғурдик. Ўзбек адабиётшунослигида яхши бир 

олима, бағрикенг устоз сифатида ном қозонган,  яратган тадқиқотлари билан 

ўз номини абадиятга муҳрлаб кетган заҳматкаш, гўзал ва оқила олима Шоира 

Дониярова қалбимизда ҳамиша яшайди.  

